
Transcription
quelquefois la chair infirme succombe, nous n’en devons accuser que nous-mesmes,
qui deceus par un ombre fuyarde & fausse apparence des choses, trebuchans en la
fosse que nous nous estions preparée. Et ce que je deduy icy, n’est sans une
tresmanifeste raison, comme je l’experimente maintenant en moy-mesme, qui ayant
lasché la bride trop longue a mes affections desordonnées, ay esté tiré du droit
chemin, & traistement deceu : & neantmoins je ne scay, ny ne puis m’en retirer, ny
prendre la droitte voye, ou tourner le dos a ce qui me nuit : dont maintenant,
infortuné & miserable que je suis, je me recognoy estre semblable à celuy qui
poursuyvant sa proy par l’espesseur d’un bois, s’eslance indifferement par tout,
sans qu’il puisse retrouver le sentier par lequel il estoit entré : ains tant plus il
cuide suyvre la trace, il s’en esloigne plus avant, demeurant à la fin intriqué : si est
ce (Seigneur Comte) que je ne vueil ny n’entens pas mes allegations précédentes, si
bien pallier ma faute ou purger mon erreur, que je ne le recognoisse & confesse en
moymesme, mais c’est a fin qu’ayant recherché de loing l’origine de mon mal, vous
m’aydez à le plaindre & aiez pitié de moy, car pour vous en dire ce qu en est, je suis
tellement envelopé au laby-

